
Twyll treth cyfreithiwr yn ei anfon i'r carchar
Mae bargyfreithiwr o Ogledd Cymru, sy'n arbenigo mewn achosion o drosedd a thwyll difrifol, wedi cael ei garcharu am 18 mis – a hynny am dwyll treth.
Gwnaeth Peter Moss, 61, o Benarlâg, fethu â chyflwyno Ffurflenni TAW na Ffurflenni Treth Hunanasesiad a arweiniodd at golled o £138,500 i Gyllid a Thollau EM (CThEM).
Honnodd nad oedd yn gwybod ei bod yn anghyfreithlon peidio â thalu'r dreth oedd arno, ac roedd yn talu ei ddyledion yn ôl yr egwyddor "pwy bynnag sy'n gweiddi uchaf".
Canfu CThEM fod y cyfreithiwr wedi'i gofrestru fel unig fasnachwr ers 1985, a'i fod wedi methu â chyflwyno 26 Ffurflen TAW, er gwaethaf ymweliadau gan swyddogion yn y gorffennol. Yn ogystal, ni wnaeth Moss gyflwyno unrhyw Ffurflenni Treth Hunanasesiad i CThEM ar ôl 1999. 
Meddai Paul Maybury, Cyfarwyddwr Cynorthwyol, Gwasanaeth Ymchwilio i Dwyll CThEM:
"Nid oes amheuaeth nad oedd Moss yn ymwybodol o'i gyfrifoldebau am iddo gael rhybuddion o'r blaen. Roedd e'n cam-drin y system dreth ac yn amddifadu gwasanaethau cyhoeddus o arian hanfodol er mwyn rhoi mantais annheg iddo'i hun ar draul ei gystadleuwyr gonest. Mae CThEM yn sicrhau chwarae teg ar gyfer busnesau cyfreithlon ac yn gwneud yn siŵr nad yw troseddu'n talu.
"Nid yw twyll treth yn drosedd heb ddioddefwyr. Mae'n effeithio ar bob un ohonom a byddwn yn gofyn i unrhyw un sydd â gwybodaeth am bobl a allai fod yn cymryd rhan mewn twyll treth roi gwybod amdano. Gallwch wneud hynny ar-lein neu drwy ffonio ein Llinell Frys Atal Twyll ar 0800 788 887.”
Meddai Ben Reid, Erlynydd Arbenigol yn Is-adran Twyll Arbenigol Gwasanaeth Erlyn y Goron: 
"Roedd Peter Moss yn gwybod yr hyn a ddisgwylid ganddo, ac yntau wedi'i gofrestru fel unig fasnachwr ers 1985 ond, er gwaethaf hyn, parhaodd i anwybyddu'r rheolau er mwyn osgoi talu treth.
 
"Gweithiodd Gwasanaeth Erlyn y Goron yn agos gyda CThEM i erlyn y twyll hwn ac, er i Moss wadu'r troseddau, fe'i cafwyd yn euog yn y llys yn sgil y dystiolaeth a gyflwynwyd."
Pan gyfwelwyd â Moss, cyfaddefodd ei fod yn gwybod y dylai fod wedi cyflwyno Ffurflenni TAW a Ffurflenni Treth Hunanasesiad, ond dywedodd nad oedd yn gwybod ei bod yn drosedd peidio â gwneud hynny. Honnodd ei fod mewn dyled â nifer o bobl a'i fod yn ymateb i 'bwy bynnag sy'n gweiddi uchaf'.
Yn ystod ei yrfa broffesiynol, amddiffyn troseddwyr wnaeth Moss yn bennaf, gan ennill mwy na £600,000 rhwng 2008 a 2016. Er iddo ymrwymo'n flaenorol i Gytundeb Gwirfoddol i ddatgan ei enillion a chyflawni ei gyfrifoldebau o ran talu treth, parhaodd i beidio â thalu treth na chyfraniadau Yswiriant Gwladol. 
Cafwyd Moss yn euog o fod yn ymwybodol o'r ffaith ei fod yn osgoi talu Treth Incwm drwy dwyll, ac o fod yn ymwybodol o'r ffaith ei fod yn osgoi talu TAW drwy dwyll yn Llys y Goron Leeds ar 21 Mehefin 2018. Cafodd ei ddedfrydu i 18 mis yn y carchar yn yr un llys ar 22 Mehefin 2018.
Nodiadau i Olygyddion
1. Cafwyd Peter Moss (dyddiad geni 29/11/1956) o Dig Lane, Penarlâg, yn euog o fod yn ymwybodol o'r ffaith ei fod yn osgoi talu Treth Incwm drwy dwyll, yn groes i Adran 106A o Ddeddf Rheoli Trethi 1970, ac o fod yn ymwybodol o'r ffaith ei fod yn osgoi talu TAW drwy dwyll, yn groes i Adran 72(1) o Ddeddf Treth Ar Werth 1994, yn Llys y Goron Leeds ar 21 Mehefin 2018. Cafodd ei ddedfrydu i 18 mis yn y carchar ar 22 Mehefin 2018.
2. Gallwch roi gwybod ar-lein am dwyll treth gan ddefnyddio ein ffurflen ddigidol sydd ar gael yn GOV.UK, neu drwy ffonio ein Llinell Frys Atal Twyll ar 0800 788 887 sydd ar agor rhwng 8am ac 8pm, saith diwrnod yr wythnos, 365 diwrnod y flwyddyn.
3. Safle flickr CThEM www.flickr.com/hmrcgovuk

4. Dilynwch Swyddfa'r Wasg CThEM ar Twitter @HMRCpressoffice

